
Sent í samráðsgátt 

24.2.2023 

 

 

Matvælaráðuneytið 

 

Efni: Umsögn um drög að þingsályktunartillögu um landbúnaðarstefnu til ársins 2040, 
mál nr. 30/2023. 

 

Undirritaður fagnar framkominni landbúnaðarstefnu sem er löngu tímabær og þörf, og setur 
fram nokkrar athugasemdir. 

3. Líffræðileg fjölbreytni 

Tryggja þarf að erfðabreyttar lífverur „GMO´s“ verði ekki ræktaðar utanhúss á Íslandi heldur 
einungis innanhúss í umhverfi sem tryggir að slysasleppingar séu óhugsandi.  Neytendur eru 
tilbúnir að greiða meira fyrir matvörur sem eru framleiddar án „GMO“. Gallup könnun fyrir 
íslenskt lambakjöt 2021 sýndi að 75% svarenda myndu frekar velja lambakjöt með óháðri 
„NON GMO“ merkingu og eru tilbúnir að greiða allt að 15% hærra verð fyrir slíka vöru. 
Höldum í sérstöðu og bönnum einfaldlega „GMO“ á Íslandi.  

6. Alþjóðleg markaðsmál 

Afnema ætti skilarétt smásöluverslana í lögum til að jafna stöðu innlendra framleiðenda 
gagnvart verslunum sem skila aldrei innfluttum vörum og setja þær því í forgang. Breytingin 
hefur einnig jákvæð áhrif m.t.t. sjálfbærni og stuðlar að bættri nýtingu og aukinni ábyrgði í 
innkaupum. Franskt fordæmi um lagasetningu mætti hafa til hliðsjónar. 

7. 4. Neytendur 

Í stað þess að „huga að leiðum“ og finna eitthvað nýtt og óreynt upp, mætti gjarnan nýta til 
fulls þau verkfæri sem stjórnvöld hafa þegar innleitt og gert milliríkjasamninga um. Notkun 
verndaðra afurðaheita, sem falla í flokk svokallaðra valkvæðra upprunamerkinga er öflugasta 
kerfi upprunamerkinga sem hefur verið innleitt. En fáir virðast þekkja þetta öfluga verkfæri á 
Íslandi og stjórnsýslan virðist hafa gleymt því alveg?  

Löggjöf og regluverk upprunamerkinga sem við búum við er bundið í EES samninginn sem 
verður ekki breytt auðveldlega samkvæmt skilningi flestra. Í regluverki er grátt svæði sem  
heimilar framleiðendum og verslunum að sleppa upprunamerkingum í mörgum tilfellum, sem 
furðu margir þiggja með þökkum. Vernduð afurðaheiti geta skapað mikil tækifæri, aukið virði 
afurða og bætt samningsstöðu frumframleiðenda og fyrirtækja í matvælaframleiðslu.  

Upprunamerki Icelandic Lamb er byggt á evrópskum fordæmum ríflega 3000 verndaðra 
afurðaheita. Íslensk stjórnvöld tóku upp vernduð afurðaheiti og festu í lög 2014, vernd 
afurðaheita er því gagnkvæm samkvæmt samningi við ESB og fjöldi innfluttra matvæla njóta 
verndar á markaði á Íslandi. Stjórnvöld hafa ekkert fylgt innleiðingunni eftir. Ekki kynnt 

kerfið fyrir framleiðendum og neytendum og e.t.v. hafa þau gleymt því að kerfið sé yfir höfuð 
lögfest hér? 

Virknin er sannreynd, í Evrópu seljast vörur sem skarta vernduðu afurðaheiti að meðaltali á 
tvöföldu útsöluverði samanborið við staðgönguvörur. Samkvæmt markmiðum styður kerfið 
við atvinnulíf í dreifðum byggðum, eykur gæði framleiðslu, stuðlar að líffræðilegum 
fjölbreytileika og styrkir stöðu bænda gagnvart samningsaðilum í viðskiptum. Með notkun 
verndaðra afurðaheita er hægt að haka í nokkuð mörg og mikilvæg box sem koma fram í 
stefnudrögunum samtímis. Einstakir íslenskir búfjárstofnar og afurðir þeirra eiga hér tækifæri 
svo eitthvað sé nefnt.  

Á það skal bent að stjórnsýsla verndaðra afurðaheita á Íslandi er í skötulíki á ábyrgð 
Matvælaráðuneytisins, Stjórnvöld gætu t.d. sótt í reynslu Norðmanna, þar sem ríflega 30 
vöruflokkar og/eða vörur, nánast allt landbúnaðarvörur hafa slíka verndun. Nánar 
www.beskyttedebetegnelser.no og https://stiftelsennorskmat.no/no 

Íslenskt staðfest er líka valkvæð merking. Byggð á norrænum fordæmum Finna, Svía og 
Norðmanna og hafa sannað gildi sitt, aukið markaðshlutdeild innlendra afurða á viðkomandi 
mörkuðum og byggt aukið traust milli neytenda og framleiðenda matvæla. 

 

 

Virðingarfyllst, 

Hafliði Halldórsson 

framkvæmdastjóri Icelandic Lamb 

